
MINUTI

Il-Minuti tal-Laqgħa Nru 16 li saret fit-8 ta’ Mejju 2024 kienu approvati.

KORRISPONDENZA

IĊ-CHAIRPERSON (Onor. Carmelo Abela): Sinjuri, waslitilna din il-korrispondenza li se ngħaddilkom kopja tagħha;

	Kopja ta’ sentenza mogħtija mill-Prim Awla tal-Qorti Ċivili Sede Kostituzzjonali mill-Imħallef Ian Spiteri Bailey; 

	Email datata 12 ta’ Ġunju 2024 mibgħuta mis-Sinjura Marie Louise Coleiro Preca dwar talba għal-laqgħa mas-Sinjura Najat Maalla, Special Representative of the UN Secretary General for Violence Against Children.

Kif tistgħu taraw l-ewwel waħda hija sentenza tal-Qorti, b’deċiżjoni tal-Imħallef Ian Spiteri Bailey, fejn f’paġna 30 ta’ din is-sentenza talab li din is-sentenza tinġieb għall-attenzjoni tal-Kumitat Permanenti dwar l-Affarijiet tal-Familja u l-Kumitat Permanenti dwar l-Affarijiet Soċjali. Jien tajt ħarsa ħafifa lejn din is-sentenza u biex inkunu aktar effettivi nixtieq li jkollna l-opinjoni ta’ avukat li jaħdem f’dan il-qasam tal-familja u forsi jkun jista’ jgħin lill-Kumitat dwar xi notamenti li ħarġu minn din il-kawża biex imbagħad inkunu nistgħu niddiskutuhom. B’hekk nikkontribwixxu bħala Kumitat għal dak li qed jagħmel il-Gvern bħalissa. Naf li l-Gvern kien qiegħed jagħmel konsultazzjoni fuq il-liġi tal-familja qabel ma’ dawn l-emendi jiġu għall-attenzjoni tal-Parlament. Naħseb li ladarba l-Imħallef għoġbu jagħti din is-sentenza lil dawn iż-żewġ kumitati jkun xieraq li nagħtuha l-attenzjoni tagħna.  

It-tieni korrispondenza hija email mingħand l-President Emeritu Marie Louise Coleiro Preca, fejn qiegħda tinfurmani li fil-bidu ta’ Lulju għandu jkun hawn Malta s-Sinjura Najat Maalla li hija r-rappreżentant tas-Segretarju Ġenerali tal-Ġnus Maqgħuda fuq il-vjolenza kontra t-tfal. U allura qiegħda titlob jekk huwiex possibbli li tiltaqa’ ma’ dan il-Kumitat fil-ġranet imsemmija. Qiegħda tgħid li tixtieq tiltaqa’ wkoll mal-Kumitat Permanenti dwar l-Affarijiet Soċjali u għalhekk nissuġġerixxi li nagħmlu laqgħa konġunta. Issa nibgħat risposta lill-Eċċellenza Tagħha b’dan is-suġġeriment. Jekk m’hemmx kummenti fuq il-korrispondenza ngħaddu mill-ewwel għad-diskussjoni tal-lum. 

DISKUSSJONI DWAR IL-PARENTAL ALIENATION – KONTINWAZZJONI

IĊ-CHAIRPERSON: Hija kontinwazzjoni però l-aħħar darba kien hemm il-preżentazzjoni min-naħa tagħkom, imbagħad kellna nieqfu ħesrem. Se nitlobkom tiġu mal-mejda, jekk jogħġobkom. Forsi to kick start the discussion jekk tistgħu b’mod telegrafiku tgħidu żewġ kelmiet ta’ introduzzjoni fuq is-suġġett ħalli mbagħad ngħaddu mill-ewwel għall-mistoqsijiet. M’hemmx għalfejn tagħmlu preżentazzjoni kollha, imma just a quick reminder tagħha ħalli nkunu nistgħu ngħaddu għall-mistoqsijiet mill-Membri. Grazzi. Niskużaw ruħna li l-laqgħa kellha tispiċċa ħesrem l-aħħar darba.

IS-SINJURA DANIELA DARMANIN (Manager fid-Direttorat taċ-Child Protection fi ħdan l-FSWS): Bażikament kif għedna l-aħħar darba parental alienation hija meta tifel jew tifla jiġu aljenati minn xi ħadd mill-ġenituri. L-aljenazzjoni tista’ ssir kemm mill-ġenitur l-ieħor, kemm minn relative ieħor jew minn partner tal-ġenitur. U ħafna drabi  dan l-alienating behaviour jibda meta l-koppja jkunu għadhom flimkien. Ovvjament illum il-ġurnata nafu li hemm ħafna effetti tal-parental alienation, fejn it-tifel, apparti milli qed iċċaħħdu milli jgawdi u jesperjenza nofs il-ħajja tiegħu mar-relatives ta’ dak il-ġenitur ... Fil-fatt ħafna drabi l-aljenazzjoni tiġi estiża mhux biss fuq dak il-ġenitur imma anke fuq il-familja esterna ta’ dak il-ġenitur, jiġifieri n-nanniet, iz-zijiet, eċċ. Mhux biss lit-tifel qed iċċaħħdu minn relazzjonijiet u memorji ma’ dak il-ġenitur u mal-familja tiegħu imma qed taffettwa wkoll is-self esteem tiegħu, li anke għada pitgħada dan jista’ jiżviluppa diffikultajiet fir-relazzjonijiet tiegħu, jista’ jispiċċa f’dipressjoni u jwassluh għal ċerti vizzji, eċċ. Ma rridx neħdilkom ħafna mill-ħin imma jekk forsi għandkom xi mistoqsijiet nistgħu niftħu d-diskussjoni. 

IĊ-CHAIRPERSON: Grazzi ħafna. Qabelxejn nixtieq niskuża lill-Onor. Davina Sammut Hili għax tinstab indisposta filwaqt li l-Onor. Katya De Giovanni se tattendi ftit tard. Insejjaħ lill-Onor. Graziella Attard Previ.

ONOR. GRAZIELLA ATTARD PREVI: Grazzi. Jien se nimxi daqsxejn fuq it-tagħrif li qsamtu magħna fil-laqgħa preċedenti. Dakinhar x’ħin kontu qed tagħtuna l-informazzjoni  għedtu li hemm bejn wieħed u ieħor 200 rapport fix-xahar u li intom taħdmu ħafna fuq l-early detection. Xtaqt inkun naf kemm hemm professjonisti jaħdmu fuq dawn ir-rapporti meta qegħdin tgħidu li jidħlu bejn wieħed u ieħor 200 rapport fix-xahar? Kemm hemm professjonisti li b’xi mod jew ieħor qegħdin jindirizzaw dawn ir-rapporti li jaslulkom? 

X’tip ta’ azzjoni tittieħed meta tindikaw li jkun hemm dan l-alienating behaviour? Dan l-aħħar qisu qed naraw, anke mill-esperjenzi tagħna meta niltaqgħu man-nies, li aktar qed ikunu l-irġiel li jgħidu li jkunu vittmi għax is-sieħba tagħhom tkun qiegħda tagħmel dan il-parental alienation fuq it-tfal. U b’hekk ma jkollhomx aċċess għat-tfal. Mill-esperjenza tagħkom kemm hija fondata din it-teorija li qisu aktar l-irġiel qed jagħmlu dawn it-tip ta’ rapporti? Semmejtu wkoll il-gendered parental alienation. Din aktar ġenituri nisa jagħmluha milli ġenituri irġiel? Kemm hi gendered il-parental alienation?  U din qisha tgħaqqad ma’ dik li għadni kemm għedt aktar qabel u ċjoè jekk hux aktar ġenituri nisa li jagħmlu dan it-tip ta’ abbuż. Dan huwa forma ta’ abbuż fuq it-tfal milli fuq l-irġiel.  

X’tip ta’ informazzjoni tingħata lill-ġenituri meta jkunu għaddejjin minn dan l-assessment? Nimmaġina li intom tagħmlu xi forma ta’ rapport u xi forma ta’ assessment. Matul dan il-proċess kollu x’tip ta’ informazzjoni jistgħu jingħataw il-ġenituri? Ħafna drabi anke meta jiġu jkellmu lilna ... L-ewwel ħaġa niddejjaq li jiġu jkellmuna bħala politiċi għax din m’għandniex nidħlu fiha aħna bħala politiċi. Imma fl-aħħar mill-aħħar jista’ jkun li javviċinawna wkoll bħala leġiżlaturi, biex iġiegħluna nifhmu daqsxejn iktar x’inhu għaddej u x’jinvolvi l-proċess ħalli nkunu nistgħu nagħtu iktar vuċi u biex kif għadu kemm semma l-Onor. Abela, bħalissa għaddej proċess li bih se tinbidel kemm il-liġi tal-familja kif ukoll biex ikun hemm riforma fil-Qorti tal-Familja. U allura nkunu nistgħu nagħtu l-input tagħna. 

Kemm jingħataw żmien sabiex jindirizzaw l-abbuż? Mingħalija semmejtu li tagħtuhom ċans qabel ma jinfetaħ każ. Jew inkella tagħtuhom ċans sabiex jirranġaw l-abbużi li jkunu qegħdin jagħmlu lit-tfal. U allura kemm tagħtuhom ċans qabel ma tmexxu? Il-Qorti toqgħod fuq l-assessments tagħkom? U l-assessments dejjem isiru minn social worker u minn professional warranted social worker? Semmejtu wkoll li qed tagħtu xi korsijiet; x’inhi l-attendenza għalihom?   

IĊ-CHAIRPERSON: Qabel twieġbu nitlobkom tidentifikaw lilkom infuskom għall-fini tat-traskrizzjoni ta’ din il-laqgħa. Grazzi. 

IS-SINJURA ANTONELLA MIZZI (Direttur Direttorat tal-Protezzjoni għall-Minuri): Se nibda bl-ewwel mistoqsija fuq il-200 rapport li jaslu għandna bħala Direttorat. Dawk mhux kollha jkunu fuq parental alienation imma persentaġġ minnhom biss ikun fuq hekk. 200 rapport ta’ abbuż jew tfal li huma f’riskju ta’ abbuż li jirċievi d-Direttorat. U hemm ċerti termini marbuta mal-investigazzjonijiet tad-Direttorat kif stipulat mil-liġi.    Dak qisu terminu ta’ żmien li fih aħna rridu naraw ir-referral jiġix aċċettat, iż-żmien li l-liġi tistipula ta’ meta trid issir l-investigazzjoni u tittieħed azzjoni. Aħna marbutin b’dawn it-termini. Imbagħad hemm termini oħra li jiġu stipulati mill-Qorti u li jridu jiġu osservati wkoll. 

Staqsejt fuq kemm hemm professjonisti mad-Direttorat. B’kollox għandna madwar 35 professjonist li huma maqsumin bejn dawk li jaħdmu fil-Qorti tal-Minorenni, jiġifieri fuq każijiet ta’ child protection u mbagħad għandek ammont ieħor, li huwa ħafna iżgħar fin-numru, li jaħdmu iktar fuq każijiet li ġejjin mill-Qorti tal-Familja. U hemmhekk fejn normalment ikun qed isir l-assessjar fuq il-parental alienation. Imma mhux biss.   Jiġifieri aħna nħarsu wkoll lejn parental alienation, li minħabba raġunijiet li diġà spjegajna fil-preżentazzjoni tagħna, hija abbuż fuq it-tfal għax it-tfal qegħdin jiġu mċaħħda minn kuntest ta’ familja sana, qed jiġu mċaħħda minn ġenitur, qed jiġu mċaħħda mill-familjari estiżi ta’ dak il-ġenitur ukoll. U hemmhekk id-Direttorat, fejn hemm rapporti konsistenti, ma jistax ma jintervjeniex.   

Issa fejn jidħol kemm naħdmu mal-Qrati jew le hemm modi differenti kif il-każijiet se jaslu fi ħdan id-Direttorat. Il-każijiet jistgħu jaslu għandna għax il-Qorti titlobna biex nagħmlu l-assessjar. Mela hemm każ li diġà qiegħed fil-Qorti tal-Familja u l-Qorti tħoss il-bżonn li jsir a social work assessment. Imbagħad hemm rapporti li nirċievu direttament fi ħdan id-Direttorat, u dawn normalment jistgħu jsiru minn nies varji, imma normalment bħalma ġieli jiġri lilkom tiġri lilna wkoll, u allura jkun hemm xi ġenitur jew ieħor li javviċinana. Minn hemmhekk nagħmlu x-xogħol tagħna, l-assessjar tagħna u l-investigazzjoni tagħna. Issa nħalli f’idejn is-Sinjura Darmanin sabiex tidħol ftit iktar fuq l-affarijiet relatati mal-assessjar.

IS-SINJURA DANIELA DARMANIN: Bażikament inti staqsejt fuq jekk hijiex kwestjoni ta’ gender ...

ONOR. GRAZIELLA ATTARD PREVI: L-iktar li ressquha ‘l quddiem din l-issue kienu l-irġiel u għamlu wkoll għaqdiet ...

IS-SINJURA DANIELA DARMANIN: Irrid nagħmel referenza wkoll għall-aħħar darba fejn semmejna li biex ikun hemm parental alienation irridu neskludu l-possibbiltà li t-tfal qabel kienu esperjenzaw xi tip ta’ abbuż. Jekk għandek tfal li huma reluctant li jkollhom relazzjoni ma’ xi ħadd mill-ġenituri għax kien hemm abbuż fil-passat, allura hemmhekk għandhom raġuni valida għalfejn qed jibżgħu għax forsi jkunu għadhom taħt dik it-trawma li esperjenzaw. Mela hemmhekk jista’ jkun li hemm raġuni għalfejn it-tfal qegħdin iwaqqfu dak il-kuntatt u mhumiex daqshekk willing li jżommu relazzjoni.  Biex ikollok parental alienation irid ikollok tfal li ma kienx hemm abbuż fuqhom fil-passat. Issa jista’ jkun - u din narawha ħafna fix-xogħol tagħna - li jkollok ħafna allegazzjonijiet li meta tinvestigahom issib li jkun hemm – aħna niġu ppreżentanti b’ċerti recordings - aggressività bejn xi ħadd mill-ġenitur u t-tfal. Mill-esperjenza tagħna u anke mir-riċerka naraw li meta jkun hemm każijiet ġenwini ta’ parental alienation ikollok kemm irġiel u kemm nisa li jiġu aljenati. Jiġifieri mhijiex sitwazzjoni ta’ gender imma naħseb li hija aktar importanti li nittrattawha bħala sitwazzjoni ta’ child abuse. 

Fil-verità aħna dan ninvestigawh u nittrattawh bħal kull abbuż ieħor. Fl-investigazzjoni u fl-assessjar li nagħmlu, jekk se naraw li veru hemm alienating behaviour, li hemm parental alienation, aħna mhux se naqbdu u niddeċiedu li nirrakkomandaw lill-Qorti sabiex it-tfal jimxu mingħand ommhom għal għand missierhom jew viċi versa. Bħala Direttorat l-ewwel pass tagħna huwa l-edukazzjoni. Aħna nemmnu ħafna fuq li ninvestu fl-edukazzjoni għax jista’ jkun li dak il-ġenitur li qed jaljena mhuwiex qiegħed jirrealizza l-ħsara li qed jagħmel fuq dan it-tifel jew fuq din it-tifla. Allura nemmnu li l-ewwel nippruvaw nimxu id f’id mal-ġenituri, nedukawhom, nispjegawlhom x’inhuma l-effetti u nuruhom fejn qed jagħmlu ħażin. 

Issa fejn minkejja dawn l-attempts kollha, xorta waħda nibqgħu ma naslux, imbagħad iva jkollna nagħmlu rakkomandazzjoni għall-benesseri ta’ dan it-tifel jew tifla.  Fl-aħħar mill-aħħar aħna rridu nipproteġu lil dak it-tifel jew tifla. U qisu dan isir throughout l-assessjar. Fuq kemm il-Qorti toqgħod fuq l-assessments naħseb li diġà spjegat is-Sinjura Mizzi. Meta aħna nkunu qegħdin naħdmu mal-Qorti tal-Familja, din titlob li d-Direttorat iqabbad professjonist, li huwa espert tal-Qorti, jiġifieri d-Direttorat mhuwiex parti minn din il-kawża imma qiegħed jiġi mqabbad mill-Qorti tal-Familja sabiex ikun its eyes and ears in the situation u jagħmel l-assessjar tiegħu. Allura ħafna drabi iva, il-Qorti toqgħod fuq ir-rakkomandazzjonijiet tagħna, li ovvjament isiru b’mod responsabbli għall-aħħar, wara li nkunu investigajna s-sitwazzjoni u wara li nkunu tkellimna mat-tfal. Kif għedna l-aħħar darba aħna noqogħdu ħafna attenti hawnhekk u mhux nisimgħu lit-tfal u noqogħdu fuq dak li jkunu qalulna biss.      

Nemmnu ħafna u nagħtu ħafna importanza lill-vuċi tat-tfal, però mhijiex biżżejjed għax l-esperjenza turina li t-tfal ħafna drabi jiġu aljenati, jiġu mwiegħda ċerti affarijiet, jew jiġu mhedda fuq ċerti affarijiet, jew inkella jkunu qed jisimgħu ħafna affarijiet u jkunu qegħdin jemmnu ħafna affarijiet tal-ġenitur li għandu ċerta kontroll fuq is-sitwazzjoni tagħhom. Allura rridu mmorru beyond that. U aħna bħala xogħol, apparti li nitkellmu mat-tfal, u mmorru nkellmuhom mingħajr ma nkunu ppreparajna lill-ġenituri, immorru fl-ambjent tagħhom, f’ambjent newtrali, u mmorru nkellmuhom l-iskola. Aħna konxji li jekk se ngħidu lill-omm biex iġġib lit-tifel jew se ngħidu lill-missier biex iġib lit-tifel ħalli nkellmuh, dak it-tifel mhux se jħossu komdu u liberu biex jesprimi ruħu kif verament jixtieq għax fl-aħħar mill-aħħar ikollu l-loyalties tiegħu wkoll. 

ONOR. GRAZIELLA ATTARD PREVI: Biex niċċara l-aħħar ħaġa kif qed tgħid inti dan huwa xogħol sensittiv ħafna u żgur jirrikjedi li min jagħmlu jkun imħarreġ sew u jkollu ċertu background fil-professjoni. Imma huwa marbut li jrid ikun social worker li jagħmel dan l-assessment? Fil-liġi tat-tfal hemm miktub li dan it-tip ta’ assessment irid isir speċifikament minn social worker, u l-Qorti titlob ukoll li jkollha social worker assessment. Jiġifieri dawn kollha jiġu magħmula minn warranted professional social worker?

IS-SINJURA DANIELA DARMANIN: Jekk qed nitkellmu fuq Kap. 602, dan jispeċifika li kull professjonist irid ikun uffiċjal tad-Direttorat taċ-Child Protection. Dik hija l-ispjegazzjoni li tagħti l-liġi f’Kap. 602. Kull persuna li taħdem fid-Direttorat hija mħarrġa. Hemm ħafna ħaddiema soċjali imma mhux biss. Meta l-Qorti titlob assessjar ta’ ħaddiem soċjali, dak l-assessjar irid isir minn ħaddiem soċjali. Però nistgħu nassiguraw li kull professjonist li jaħdem fid-Direttorat ikun superviżjonat b’mod konċiż ħafna, b’mod dirett ħafna, minn ħaddiema soċjali li mhux biss għandhom snin twal ta’ esperjenza imma li huma wkoll speċjalizzati fil-qasam tax-xogħol li jagħmel id-Direttorat. U hija parti mir-responsabiltà li aħna nieħdu bħala Direttorat li nħarrġu kemm jista’ jkun b’mod konsistenti lill-ħaddiema tagħna. Qisu nieħdu ħafna responsabiltà li l-workforce tad-Direttorat tkun abreast mar-riċerka u mat-taħriġ li jista’ jingħata u li jista’ jsaħħaħ iktar ix-xogħol. Però hawnhekk irrid niċċara li l-Qorti ħafna drabi titlob għall-assessjar ta’ espert tad-Direttorat, u hemmhekk nistgħu ngħidu li kull persuna li taħdem fid-Direttorat, u kull persuna li se tiġi allokata każ, se tkun iktar fl-area tal-ispeċjalizzazzjoni ta’ dak il-professjonist. Dik żgur.

ONOR. GRAZIELLA ATTARD PREVI: Grazzi. Jien sempliċiment għax rajt rikorsi li mbagħad anke l-maġistrat ikun qed jitlob speċifikament a social work assessment. U jien nifhimha li ġaladarba qed jitlob social work assessment dak għandu jsir, anke jekk qed ngħidu li jsir minn professjonist taħt superviżjoni ... imma xorta ma jibqax li l-professjoni tiegħu hija speċifikament ta’ social worker.

IĊ-CHAIRPERSON: Grazzi. L-Onor. Paula Mifsud Bonnici.

ONOR. PAULA MIFSUD BONNICI: Tliet punti żgħar min-naħa tiegħi. Ma fhimtx jekk intom, bħala Direttorat, minn jeddkom tistgħux titolbu lill-Qorti li tieħu ċerti proviżjonijiet. Forsi tkellmuni ftit fuq hekk. Dwar nanniet ġeneralment ukoll jiġu aljenati u jintużaw bħala tpattija fil-kawża ta’ separazzjoni li jkun hemm bejn il-konjugi. Din rajnieha diversi drabi u kellna wkoll laqgħat mal-għaqda li tirrappreżenta lin-nanniet, u kellna laqgħa fil-Plenarja stess, fejn kien hemm diversi talbiet biex in-nanniet jingħataw ċerti drittijiet ta’ aċċess għan-neputijiet tagħhom. Min-naħa tagħkom x’tagħmlu f’dan ir-rigward?  X’tirrakkomandaw? U jekk forsi tarawx li jista’ jkun hemm xi tibdil fil-liġi biex in-nanniet jingħataw aktar dan l-aċċess.    

Li nixtieq inkun naf ukoll hu jekk intom, bħala Direttorat, titolbux l-assistenza tal-Pulizija f’dawn il-każijiet? Jekk jingħata dan is-servizz min-naħa tal-Pulizija, x’tip ta’ servizz jingħata? U jekk allura l-Pulizija li jkunu involuti għandhomx it-taħriġ meħtieġ biex jidħlu f’dawn il-każijiet?  

IS-SINJURA DANIELA DARMANIN: Fil-konfront tal-ewwel mistoqsija bħala Direttorat qisu hemm żewġ modi kif nidħlu fil-każijiet ta’ parental alienation. Nistgħu niġu mqabbda mill-Qorti tal-Familja, u hemmhekk fejn ovvjament għandna aċċess aktar ċar fejn nistgħu nagħmlu rakkomandazzjonijiet skont is-sitwazzjoni li nkunu investigajna u assessjajna. Però meta l-każ jasal għandna through the normal channels tagħna, hemmhekk issir investigazzjoni u nirċievu diversi rapporti u naraw l-effetti li qed isiru fuq il-minuri. U hemmhekk imbagħad hemm lok fejn id-Direttorat jintervjeni, u nistgħu nintervjenu b’diversi modi. Jekk hemm il-Qorti tal-Familja li diġà hemm kawża attiva qisu nistgħu nintervjenu minn hemmhekk. Jekk tkun sitwazzjoni severa ħafna, ġieli kellna ċirkostanzi fejn attivajna l-Kap. 602, fejn hemmhekk jinħass il-bżonn li tinħareġ xi forma ta’ ordni biex nipproteġu lill-minuri f’ċirkostanza bħal din.   

Fejn jidħlu n-nanniet l-iskop tad-Direttorat hu li kemm jista’ jkun aħna nassiguraw ruħna dwar il-protezzjoni tal-minuri u li jkollhom kwalità ta’ ħajja tajba, xierqa u li tgħinhom jiżviluppaw. U dik xi tfisser? Jekk hemm nies importanti fil-ħajja tagħhom, bħalma huma n-nanniet li qed joffru protezzjoni, li qed joffru sapport, li qed joffru sens ta’ familja u ta’ unità, u li mhumiex ta’ ħsara u fl-aħjar interess tal-minuri, żgur li d-Direttorat mhux se jkun kontra li jkun hemm dak l-aċċess. L-assessjar huwa dejjem neċessarju. Il-Qorti tal-Familja jista’ jirrakkomanda imma mbagħad irid ikun il-maġistrat li qed jieħu dik id-deċiżjoni bbażata fuq ir-rakkomandazzjonijiet li jkun qed jagħmel id-Direttorat.

Aħna naħdmu ħafna mal-Pulizija u allaħares ma jkunx hemm l-għajnuna tagħhom f’ħafna mill-każijiet. Bħala interventi huma varji. Ġieli jakkumpanjawna għall-interventi u jkunu preżenti fil-binjiet tagħna meta nkunu qed nagħmlu xi intervent u f’każijiet fejn iridu jittieħdu minuri minn dar għal oħra. Hemmhekk dejjem ikun hemm il-preżenza tal-Pulizija. Bħala taħriġ naħseb li qatt mhu biżżejjed. Nitħarrġu kemm nitħarrġu qatt mhu biżżejjed. U aktar ma nibnu relazzjonijiet biex naħdmu flimkien, dik dejjem se tgħin fix-xogħol li nagħmlu. Li nista’ ngħid hu li fil-maġġor parti tas-sitwazzjonijiet għandna relazzjonijiet pożittivi ħafna mal-Korp tal-Pulizija. Issa dejjem hemm lok li nistgħu nibnu u nsaħħu iktar. Huwa tajjeb li jkollna aktar taħriġ flimkien għax hemmhekk aktar inkunu nistgħu nifhmu l-backgrounds ta’ xulxin u l-bżonnijiet tal-interventi li qegħdin nagħmlu.   Però min-naħa tal-Pulizija naħdmu ħafna id f’id.

IĊ-CHAIRPERSON: Grazzi ħafna. Naturalment meta nitkellmu fuq l-issue ta’ relazzjonijiet, eċċ., nafu li dan huwa suġġett delikat ħafna u naħseb li l-punto di partenza għandu jkun id-dritt tat-tfal l-ewwel u qabel kollox u mhux id-dritt ta’ xi ħaddieħor. Il-punto di partenza dak għandu jkun. Fil-fatt l-Onor. Paula Mifsud Bonnici antiċipatni fejn jidħlu r-relatives, fosthom in-nanniet. Jien niftakar nanna partikolari, li kienet toqgħod iż-Żejtun, illum ħallietna, li kienet bdiet tqajjem kuxjenza fuq li għandha dritt li tara lin-neputijiet tagħha. U t-tfal għandhom dritt li jkollhom aċċess għan-nanniet kif ukoll għal relatives oħra. Dak għandu jkun il-punto di partenza tagħna. Li sfortunatament jiġri, u dan tafuh biżżejjed intom, hu li meta jkun hemm issue ta’ separazzjoni t-tfal jispiċċaw jiżżefnu fin-nofs u jintużaw kontra l-ġenitur l-ieħor. 

Ma nafx jekk osservajtux li kien hemm żieda minħabba li hemm iktar awareness tas-servizz u tal-għajnuna li tagħtu intom jew inkella għax kien hemm żieda fis-separazzjonijiet. Però jekk kienx hemm issues li anke f’każ meta ma jkunx hemm separazzjoni donnu l-ġenituri jiftiehmu - forsi għandha titwessa’ id-definizzjoni tal-parental alienation – u qisu jżommu lit-tfal milli jaraw ir-relatives tal-familji tagħhom. Nifhem li finalment il-Qorti, il-Pulizija, eċċ. iridu jkunu involuti imma ma naħsibx li hija l-aktar ħaġa ideali din, speċjalment għat-tfal li jkunu diġà għaddejjin minn trawma u wisq probabbli se tispiċċa ddaħħalhom fi trawma oħra! U iktar kemm il-każ ikun ikkomplikati, bħal ngħidu aħna jkollok xi ġenitur fil-Faċilità Korrettiva ta’ Kordin jew f’xi istituzzjoni oħra, it-tfal tagħhom għandhom id-dritt li jaraw il-ġenitur tagħhom. 

Jien niftakar meta kont Ministru tal-Intern konna ppruvajna nagħmlu kamra apposta fejn il-ħabsin ikunu jistgħu jiltaqgħu mat-tfal tagħhom. F’din il-kamra kien hemm it-toys u affarijiet minn dawn biex forsi wieħed jagħmilha iktar qrib ir-realtà tad-dar. Allura taħsbux f’xi ħaġa li forsi tista’ tkun iktar ideali għal xi soluzzjoni? Tgħidli bilfors irid ikun hemm l-aspett legali involut, eċċ., imma forsi nistgħu ma naslux sa hemm, ħalli jkunu każi iktar remoti.  

Xi ħadd illum semma r-recordings; dawn ikunu ammissibli quddiem il-Qorti jew le?  Anke jekk ġenitur qed jieħu recordings mingħajr mal-persuna l-oħra tkun taf bihom?  Xi kultant tisma’ min jgħidlek li dawk mhumiex ammissibbli, però jistgħu jkunu ta’ utilità fl-istess ħin. U l-aħħar ħaġa min jirrappreżenta l-interessi tat-tfal? Huwa d-Direttorat li qiegħed jirrappreżenta l-interessi tat-tfal? Intom għedtu li tinħatru mill-Qorti bħala esperti, u intom esperti, imma l-Qorti tista’ tiddeċiedi wkoll li ma taħtarx id-Direttorat bħala espert u minflok tagħżel l-esperti tagħha. Imma l-interessi tat-tfal as such min qed jidħol għalihom? Meta għandek koppja li qed jisseparaw, filwaqt li huma se jieħdu ħsieb l-interessi tagħhom bl-avukati tagħhom, it-tfal mhux se jaslu s’hemm u allura jrid ikun hemm ħaddieħor li jiddefendi l-interessi tagħhom. Min qiegħed jagħmilha dik il-ħaġa?  

IS-SINJURA ANTONELLA MIZZI: Naħseb l-iktar punt kruċjali f’din id-diskussjoni hu li d-dritt tal-minuri għandu jkun il-prinċipju li nibbażaw kull deċiżjoni fuqu. Jekk nitilqu minn hemmhekk diġà nkunu qegħdin nipprevjenu ħafna mill-affarijiet li qegħdin niddiskutu hawnhekk. Xi ħaġa oħra importanti ħafna li d-Direttorat jagħmel enfasi u naħseb li ġiet mistoqsija imma ma ġietx imwieġba hija l-early intervention. Aktar ma nintervjenu malajr, iktar ma nilħqu l-koppji li qegħdin in distress, aktar ma nilħqu lill-ġenituri li qegħdin in distress f’mument bikri, aktar inkunu nistgħu nipprevjenu ħafna minn dawn id-diffikultajiet li s-separazzjoni jew diżgwid fir-relazzjoni se jġibu magħhom u wisq iktar l-effetti li se jkollok fuq it-tfal. U għalhekk ukoll bħala Direttorat noffru l-programm li jissejjaħ “Parenting when separated” li huwa immirat għall-ġenituri li qegħdin jisseparaw. L-għan tiegħu hu li jitgħallmu u jkabbru l-għarfien tagħhom fuq kif jistgħu - issa li qegħdin jaħsbu li jgħaddu minn separazzjoni – jrabbu lit-tfal tagħhom b’mod san, b’mod effettiv, mingħajr ħafna piki u ġlied. Ġieli jkun hemm individwi li juru xewqa li jattendu għal dawn il-programmi u ġieli jattendu fuq ordni tal-Qorti jew ta’ professjonisti oħra.       

Issemmew l-extended families u r-relatives. Jekk hu fl-aħjar interessi tal-minuri żgur u mhux forsi wara li jsir l-assessjar li hemm bżonn il-minuri mhux se jiġu mċaħħda minnhom. Però fil-każijiet li ġieli jaslu f’ħoġorna, u tajjeb li niċċarawha hawnhekk li l-każijiet li ħafna drabi jiġi mitlub id-Direttorat li jintervjeni fihom, ma jkunux dawn il-każijiet li waslu għall-għajnuna kmieni imma jkunu waslu għall-għajnuna wara żmien twil u wara li tkun diġà saret ħafna ħsara u ħsara li hija irreparabbli. Għaliex?  

Dan għaliex fil-parental alienation huwa importantissimu li ma nitilfux żmien. Jekk jilħaq jgħaddi ħafna żmien minn meta xi ħadd jiġbed l-attenzjoni u jipprova jinvolvi l-ġenitur l-ieħor fil-ħajja tal-minuri tista’ issir ħsara irreparabbli. Ma tistax tikkonkludi b’mod konkret imma ħafna drabi r-relazzjoni taf tiġi irreparabbli. Allura li aħna ma nitilfux dak iż-żmien huwa importanti ħafna. Xi kultant ir-relatives ikunu parteċipi wkoll fl-aljenazzjoni. Jiġifieri filwaqt li huma ta’ sapport, jista’ wkoll ikunu ta’ xkiel. Dak huwa mbagħad ir-responsabiltà tad-Direttorat li żgur irid jagħraf fl-assessjar tiegħu u fl-investigazzjoni tiegħu kemm hu ta’ ġid l-involviment ta’ nies oħra fil-ħajja tat-tfal. Dik hija importanti ħafna.    

Waħda mill-mistoqsijiet kienet fuq kemm huma ammessibbli r-reportings li jkun hemm.   Naħseb kont korrett meta għedt li jekk ma jkunx ingħata permess hemmhekk hemm dubju fuq kemm jistgħu jkunu ammessibbli r-recordings sakemm l-informazzjoni li qed tingħata mhux qed tindika b’mod ċar u konkret in-nuqqas ta’ safety fil-ħajja tal-minuri.  Jekk dak ir-recording li aħna qed nisimgħu, id-dokumenti li qed nirċievu jew ir-ritratti li qed naraw, b’kunsens jew le, jekk juruna biċ-ċar li qed jipperikolaw il-ħajja tal-minuri, ovvjament nivverifikaw is-sors, imma ma jkollniex triq oħra ħlief li nintervjenu. Dik żgur hija xi ħaġa li d-Direttorat huwa obbligat li jieħu provvedimenti fuqha.

IS-SINJURA DANIELA DARMANIN: Biex inżid ftit magħha din, għalkemm dawn ir-recordings huma prova li ħafna ġenituri jressqu quddiemna, irridu nifhmu wkoll l-effett fuq it-tfal li l-omm qiegħda ġġiegħel lit-tifel jirrekordja lill-missier. Ħafna drabi niltaqgħu ma’ sitwazzjonijiet fejn it-tfal ikunu ġew ippreparati sabiex jaqilgħu argument. Jiġifieri jiġu mqabbdin minn xi ħadd mill-ġenituri sabiex jinstigaw u allura rridu noqogħdu attenti x’tip ta’ mistoqsijiet nagħmlulhom lit-tfal. Dawn huma recordings li narawhom ta’ sikwit.  Irridu nibbilanċjaw ftit ukoll għax dawn mhumiex affarijiet ta’ ġid għat-tfal. Issa mbagħad sta għall-Qorti sabiex tiddeċiedi jekk taċċettax jew le dawn ir-recordings. 

Staqsejtuna fuq is-soluzzjonijiet u l-aħħar darba aċċennajna ftit fuqhom ukoll. Apparti l-early detection u l-intervention li semmiet is-Sinjura Mizzi, aħna nemmnu ħafna fit-training li nagħtu lill-professjonisti ħalli huma jkunu kapaċi jagħrfu ċerti sinjali ta’ parental alienation. Iktar minn parental alienation jien ngħid aktar alienating behaviour għax biex ikollok parental alienation irridu nibdew bl-alienating behaviour, fejn il-ġenitur qiegħed juża waħda minn dawk is-17-il strateġija differenti li semmejna l-aħħar darba biex jibda bil-mod il-mod jaljena lit-tfal. Fl-opinjoni tiegħi importanti li dan it-taħriġ jasal għand il-ġudikatura, għand l-avukati, għand il-medjaturi u għand l-edukaturi. Jiġifieri tajjeb li kull professjonist li jkun qiegħed jaħdem mat-tfal ikollu dan it-taħriġ intensiv. 

L-ewwel semmejna wkoll il-vuċi tat-tfal, li mhux neħlu biss fuq il-vuċi tat-tfal imma li nġibu informazzjoni min-nies li huma viċin tat-tfal, minn professjonisti li qed jaħdmu magħhom kif ukoll mill-iskola. Nemmnu ħafna fit-terapija għax anke jekk ikollna naslu f’sitwazzjoni fejn it-tfal ikollhom jimxu mingħand l-omm għal għand il-missier minħabba parental alienation ... Kif nafu kull separazzjoni fl-aħħar mill-aħħar hija trawmatika għat-tfal għax dawn filgħodu mhux iqumu u jsibu liż-żewġ ġenituri kif kienu qabel u allura ħajjithom inbidlet ta’ taħt fuq. Forsi bidlu r-residenza tagħhom, jista’ jkun li minħabba li bidlu r-residenza kellhom ibiddlu l-iskola tagħhom għax qiegħda l-bogħod, jiġifieri ħajjithom inbidlet ta’ taħt fuq. L-iskop tagħna bħala adulti, wara s-separazzjoni hi li nissapportjaw lit-tfal ħalli jżommu kemm jista’ jkun stabbiltà f’ħajjithom. 

Iktar ma nħallu l-affarijiet kif kienu, u hawnhekk naċċenna wkoll għall-punt tiegħek tan-nanniet u l-importanza tagħhom. Mela dawn it-tfal filli jkunu man-nanna paterna għax il-ġenituri t-tnejn jaħdmu u allura jagħmlu ġranet sħaħ man-nanna u filli għax il-ġenituri sseparaw u l-mummy iġġieldet man-nanna, mela dawn it-tfal issa ma jistgħux imorru aktar għand in-nanna! Dan huwa abbuż fuq it-tfal u hija trawma għax f’daqqa waħda din il-persuna, minħabba li l-mummy u d-daddy m’għadhomx f’relazzjoni, spiċċaw tilfu lil din il-persuna wkoll. Bħala way forward li naraw hu li fejn hu possibbli - anke r-riċerka hekk turina – għandu jkun hemm shared parenting. L-obbligi tal-parenting għandhom jinqasmu kemm jista’ jkun fuq it-tnejn. Mhux dejjem se jkun possibbli ovvjament imma nemmen li għandna nitilqu minn hemm. Issa meta jkollok sitwazzjoni fejn ikollok ġenitur li mhuwiex motivat biex ikun fil-ħajja tat-tfal, jew inkella ġenitur li mhuwiex adegwat li jkun preżenti fil-ħajja tat-tfal, hemmhekk imbagħad irridu nsibu mezzi ulterjuri.

IS-SINJURA ANTONELLA MIZZI: Jekk nista’ nżid żewġ affarijiet ma’ dak li qalet il-kollega tiegħi hu l-importanza li l-Qrati jintervjenu bl-aktar mod effettiv u effiċjenti. Meta naraw dewmien biex tittieħed deċiżjoni dik se tħalli ħafna effetti fuq il-ħajja tat-tfal. Anke t-trawma li jkollhom inkunu qed inżiduha u ħafna drabi tfixkel il-proċess ta’ fejqan.  Jekk kull darba telgħin u neżlin u kull darba qegħdin jinbidlu s-sitwazzjonijiet minħabba proċessi legali li qed jieħdu fit-tul, hemmhekk it-tfal qed isofru wkoll. L-aħħar kumment tiegħi huwa li l-kuntatt maż-żewġ ġenituri huwa dritt tat-tfal. Xi kultant nitfixklu ftit li l-ġenituri jaħsbu li dak huwa d-dritt tagħhom imma fil-verità huwa d-dritt tat-tfal.

ONOR. GRAZIELLA ATTARD PREVI: Rajtu li dan l-aħħar kien hawn iktar separazzjonijiet u jekk rajtux li din il-parental alienation kienx hemm żieda fiha?

IS-SINJURA DANIELA DARMANIN: Jiena naħseb l-iktar żieda li qegħdin naraw hija in high conflict separations, fejn iż-żewġ ġenituri qishom jimpikaw aktar. Issa tinsiex li kif spjegat aktar qabel is-Sinjura Mizzi, aħna ħafna drabi l-każijiet li jispiċċaw għandna jkunu każijiet li ma kienx hemm early intervention fihom u allura ovvjament is-sitwazzjoni tkun iktar severa. Però qegħdin ninnutaw ukoll żieda akbar ta’ allegazzjonijiet ta’ parental alienation, li fil-verità meta nagħmlu l-assessment tagħna nsibu li ma jkunx hemm parental alienation għax it-tfal mhumiex jirrifjutaw kuntatt.   Issa mhux qed ngħid li ma jkunx hemm alienating behaviour, u għalhekk importanti li nifhmu d-differenza bejn it-tnejn. 

Fil-veritá anke bħala riċerka nsibu li fil-maġġoranza tal-każijiet, over 90% tas-separazzjonijiet, ikollok alienating behaviour. U nazzarda ngħid li din teżisti ħafna f’familji fiż-żweġijiet fejn ikollok alienating behaviour. Imma allaħares kull każ ta’ alienating behaviour eventwalment jiżviluppa f’parental alienation. U allura rridu nagħmlu distinzjoni. Ma jfissirx li mhijiex perikoluża. L-alienating behaviour xorta tista’ tkun perikoluża għax xorta mhuwiex ta’ ġid għal dak it-tifel jew dik it-tifla li qed jisimgħu l-ħin kollu li l-papa huwa ħażin jew li l-mama ma tridekx. Imma rridu nagħmlu distinzjoni li din mhijiex parental alienation.

L-aħħar mistoqsija li qed naħseb li b’xi mod forsi skappatilna hija min qiegħed jirrappreżenta l-interessi tat-tfal. Naħseb li bħala Direttorat dak huwa l-għan tagħna fl-aħħar mill-aħħar u ċjoè li nipproteġu l-interessi tat-tfal. Il-Qorti tal-Familja, apparti li tqabbad lilna bħala court experts, għandha wkoll pool ta’ professjonisti li tqabbad, fosthom terapisti, social workers, avukati tat-tfal, eċċ. Imbagħad sta għall-ġudikatura x’tagħżel. Ġieli naħdmu b’multi-disciplinary team, fejn ikun hemm avukat tat-tfal, taċ-child proctection u psikoterapista, imma dik imbagħad fl-aħħar mill-aħħar tiddeċiedi l-Qorti. Imma iva, aħna bħala Direttorat inkunu dejjem b’mod newtrali, speċjalment f’każijiet tal-familja, fejn l-għan tagħna huwa li nwasslu l-vuċi tat-tfal, mhux dak li qed jgħidu t-tfal imma verament il-vuċi tagħhom.

IĊ-CHAIRPERSON: Grazzi. L-Onor. Katya De Giovanni.

ONOR. KATYA DE GIOVANNI: L-ewwel ħaġa nixtieq nirringrazzjakom għax vera ħadt gost nismagħkom titkellmu. U nagħtikom prosit kbira tax-xogħol li qegħdin tagħmlu, xogħol li ngħid għalija li kieku qed nagħmlu jien naħseb li jbikkini ta’ kuljum għax huwa xogħol verament intensiv u ta’ responsabiltà kbira. Xtaqt nistaqsikom xi ħaġa fuq il-professjonisti li jaħdmu f’dan l-ambitu. Jekk dawn ma jeħdux ħsieb tagħhom infushom jispiċċaw jikkrollaw. Allura meta tkunu qegħdin taħdmu f’dan l-ambitu, fejn qed taraw lil min huwa vulnerabbli ħafna drabi jiġi abbużat, mhux bilfors fiżikament imma jista’ jkun anke emozzjonalment, kif tagħmlu biex tieħdu ħsieb tagħkom infuskom bħala professjonisti? Naħseb li din hija xi ħaġa essenzjali għax is-servizz irid jibqa’ għaddej. 

IS-SINJURA ANTONELLA MIZZI: Żgur li rridu nevitaw is-secondary traumatisation għax naħseb li hija għolja ħafna fin-natura tax-xogħol li nagħmlu aħna. Id-Direttorat f’dawn l-aħħar xhur għadda minn bidliet in terms ta’ management u għamilna pillar sħiħ li jieħu ħsieb l-istaff’s wellbeing and development. Il-persuna inkarigata qiegħda ħdejja u tista’ tagħtikom xi ħjiel dwaru.  

IS-SINJURA ANDREANA GELLEL (Manager fid-Direttorat taċ-Child Protection fi ħdan l-FSWS): L-interess tagħna, apparti li naħdmu mas-service users tagħna, huwa dak li nieħdu ħsieb il-ħaddiema għax huma l-iktar għodda importanti tagħna. Allura apparti t-taħriġ li dejjem ikollhom u li jibqa’ jkollhom, nieħdu ħsieb ukoll b’mod individwali u anke bħala grupp under supervision fl-aspetti u fil-professjonijiet differenti tagħhom. U b’hekk inkunu nistgħu dejjem nagħtuhom is-sapport tagħna. Jiġifieri kemm wara ċerti interventi jew preparamenti qabel ċerti interventi, dejjem qisu nkunu qegħdin mixjin magħhom f’dan il-vjaġġ importanti.  

ONOR. GRAZIELLA ATTARD PREVI: Wara li tagħmlu dan l-assessment, min fl-aħħar mill-aħħar jieħu dik id-deċiżjoni diffiċli li hemm il-parental alienation? Din toħroġ min-naħa tagħkom jew inkella l-Qorti?  

IĊ-CHAIRPERSON: Ħa nżid biċċa oħra ma’ din il-mistoqsija; jekk xi ħadd jinstab ħati ta’ parental alienation, x’inhi l-konsegwenza? Hemm xi piena? X’Jiġri?  

IS-SINJURA ANTONELLA MIZZI: Bħala Direttorat fl-assessment li nagħmlu nimxu ma’ mudell speċifiku ħafna, li spjegajna l-aħħar darba, li jagħtina b’mod kwalitattiv u b’mod kwantitattiv jekk hemmx parental alienation jew le. Din imbagħad titniżżel fir-rapport u jekk inkunu ntlabna mill-Qorti li nagħmlu l-assessjar tal-każ, ngħaddu din l-informazzjoni lill-Qorti. Dan l-assessjar li nagħmlu se jindika b’mod ċar u konkret jekk hemmx parental alienation jew le. Jekk tiġix milqugħa dik ir-rakkomandazzjoni fil-Qorti trid imbagħad terġa’ tgħaddi lill-Qorti. Għalhekk norbot ftit ma’ li għedt qabel fuq kemm huwa importanti li l-proċess legali jiġi mħaffef aktar għax hemmhekk fejn nistgħu nimminimizzaw l-implikazzjonijiet u d-diffikultajiet. U rridu nżommu f’moħħna d-drittijiet tal-minuri.

IS-SINJURA DANIELA DARMANIN: Bħala repercussions ta’ x’jiġri wara, l-għan prinċipali huwa li t-tfal ma jibqgħux jiġu esposti għal dik l-imġieba. Allura wara li nkunu pprovajna nedukaw lill-ġenituri u nispjegawlhom l-affarijiet, imbagħad naslu għal din ir-rakkomandazzjoni li anke jekk qed jirriżulta li hemm il-parental alienation ... U kif għedt l-aħħar darba hemm livelli differenti ta’ parental alienation. Meta jkollok aljenazzjoni severa aħna nressqu r-rakkomandazzjoni lill-Qorti li t-tfal jimxu mill-ġenitur li qed jagħmel din il-ħsara u qed jaljena lit-tfal. U wara li nkunu assessjajna lill-ġenitur li kien qiegħed jiġi targeted, it-tfal jimxu għal miegħu. L-aħħar darba spjegajna wkoll li rajna diversi każijiet fejn litteralment, fi ftit minuti, despite li dawn ikunu reżistenti mmens li jmorru għand il-mama imma jkunu jridu jibqgħu mal-papa, u jagħmluhielna diffiċli ħafna xħin immorru għalihom, u tkun trawmatika ħafna ... 

Imma kif jinqatgħu minn ma’ dak il-kuntatt u jirrealizzaw li issa se jkunu ma’ ommhom pereżempju, l-attitudni tagħhom tinbidel drastikament fi ftit minuti! U narawhom isiru ħafna iktar open għal dak il-ġenitur li sa ġurnata qabel kienu qegħdin jinsistu li lanqas biss iridu jħarsu lejh. Jiġifieri naraw din id-differenza kbira. Ovvjament f’dan ix-xogħol ma nistgħux naqbdu u niddeċiedu li t-tfal se nċaqilquhom mingħand ġenitur għall-ieħor u nħalluhom għal riħhom. Għalhekk li mbagħad nemmnu ħafna fit-terapija, u t-terapija mhux biss bejn it-tfal u t-targeted parent imma anke ma’ dak il-ġenitur li għamel il-ħsara għax fl-aħħar mill-aħħar xorta huwa importanti għal dawn it-tfal. U rridu noqgħodu attenti li mhux imbagħad il-ġenitur l-ieħor se juża s-sitwazzjoni biex ipattiha lill-ġenitur li għamillu l-ħsara. Ma rridux naslu għal dik is-sitwazzjoni ta’ revenge għax se nerġgħu ngħaddu lit-tfal minn trawma oħra u nibqgħu sejrin f’dan iċ-ċirku. Aħna nkissru ċ-ċirku rridu u allura nemmnu ħafna li t-terapija għandha tingħata lill-familja kollha biex idealment nifhmu li ż-żewġ ġenituri huma bżonnjużi fil-ħajja tat-tfal.

IĊ-CHAIRPERSON: Jiġifieri t-tfal fil-Qorti jiġu mismugħa minn xi ħadd?

IS-SINJURA DANIELA DARMANIN: Idealment it-tfal jiġu mismugħa f’ambjent li huwa adattat għalihom. Bħala Direttorat għandna wkoll iċ-Children’s House, fejn hemmhekk għandna nies imħarrġa li jistgħu jitkellmu mat-tfal, anke jekk il-Qorti jew l-avukati jkunu jixtiequ jisimgħu lit-tfal. Għandna dan is-setting fejn il-ġudikatura jew fejn l-avukati jistgħu jistaqsu mistoqsijiet diretti lill-forensic interviewer li jkun qiegħed hemmhekk biex jagħti sapport lit-tfal, u dan il-professjonist li huwa mħarreġ f’dan ix-xogħol idawwar dawn il-mistoqsijiet fi kliem li jkun aktar addattat għat-tfal. Ovvjament dan isir biex lit-tfal ma ndaħħlulhomx din it-trawma. Ikun hemm sitwazzjonijiet fejn sfortunatament xorta jitilgħu fil-Qorti tal-Familja, u dik hija trawmatika għat-tfal li jridu jidħlu f’dan il-bini enormi, li ma jafux eżatt xi jfisser imma li jafu li jridu jitkellmu kontra l-mama jew kontra l-papa. Almenu jekk nużaw iċ-Children’s House qegħdin ngħinu lit-tfal biex ikunu ftit iktar komdi f’dan l-ambjent.     

IĊ-CHAIRPERSON: F’każ ta’ separazzjoni bonarja nifhem li hemm inqas diffikultajiet għax il-ġenituri jkunu qablu kif se jaqsmu l-affarijiet, eċċ. U allura dan it-tip ta’ battibekk legali fil-Qorti u dak kollu li spjegajtu jinħoloq għax tinfetaħ kawża l-Qorti. Jew jaf ikollok żewġ kawżi fl-istess ħin għaddejjin. Pereżempju, jekk għandek litiġju, ma ftehemux, daħlu l-Qorti biex jaqsmu l-affarijiet u ġieli jkun hemm ċirkostanzi li at that point in time wieħed jinduna li seta’ kien hemm parental alienation, jew inkella hemm xi proċess separat li jista’ jkollok concurrently żewġ affarijiet għaddejjin fl-istess ħin.

IS-SINJURA DANIELA DARMANIN: Naħseb jista’ jkollok diversi sitwazzjonijiet differenti. Normalment kif qed tgħid inti, ma jkunux waslu fi ftehim, jipproċedu bil-medjazzjoni, u jekk imbagħad fil-medjazzjoni ma jaslu mkien, imorru l-Qorti. Issa jkun hemm ukoll pika dwar min se jiftaħ il-kawża. Mela litteralment nimpikaw b’kull ħaġa u b’kull mezz! Fl-istess ħin, kif għedt tajjeb inti wkoll, jaf ikollok l-aljenazzjoni li tkun ilha ġejja. Xi ħaġa oħra li aċċennat għaliha s-Sinjura Mizzi ftit ilu hu li ż-żmien li ntawlu l-proċess hija għodda ferm importanti għal dak il-ġenitur li jixtieq jaljena! Mela nibqa’ nagħmel rikors wara l-ieħor biex intawwal il-proċess ħalli jkolli aktar żmien biex inkompli nimla’ lil dan it-tifel kontra l-ġenitur l-ieħor! Għalhekk importanti li kemm jista’ jkun aħna nagħrfu dawn l-affarijiet. Issa hawnhekk mhux qed nitkellem bħala Direttorat  biss għax naħseb li l-onus huwa fuq is-soċjetà kollha, kif għedna aktar qabel li l-professjonisti kollha nvoluti fil-ħajja tat-tfal ikunu konxji minn din is-sitwazzjoni ħalli jkunu jistgħu jaqbdu dawn l-affarijiet kemm jista’ ikun minn kmieni.  

ONOR. GRAZIELLA ATTARD PREVI: Jiena jiġu jkellmuni wkoll u tisma’ b’każijiet fejn jgħidulek li t-tifel ma ġiex lura, ittieħed u mbagħad qaluli li parental alienation u jagħmel xi tliet ġimgħat jew erba’ ġimgħat ma jkunux jistgħu ... F’dik it-tip ta’ sitwazzjoni r-raġuni għalxiex ittieħed dak it-tifel jew dik it-tifla minn ma’ ġenitur u ntbagħat ma’ ieħor għal xi perjodu ta’ żmien minn min tkun ittieħdet? Mill-Qorti jew mid-Direttorat? Għax ħafna drabi s-swaba’ jippuntawhom lejn id-Direttorat u lejn is-social worker jew lejn min għamel l-assessment.

IS-SINJURA DANIELA DARMANIN: Kull deċiżjoni li tittieħed, kemm id-deċiżjoni li t-tifel se jimxi u kemm id-deċiżjoni ta’ kif se jkun l-aċċess tittieħed mill-ġudikatura. Fl-aħħar mill-aħħar huwa l-imħallef li jrid jiddeċiedi. Anke jekk jaċċettax ir-rakkomandazzjoni li nkunu għamilna. Meta jkollok sitwazzjoni estrema ta’ parental alienation u naslu għal din is-sitwazzjoni fejn it-tifel se jinqala’ minn ambjent biex imur mal-ġenitur l-ieħor, il-Qorti temmen - u anke r-riċerka hekk turi - li jkun tajjeb li t-tifel ikollu perjodu qasir ta’ żmien fejn ma jkunx hemm kuntatt mal-ġenitur li kien qed jaljena ħalli t-tifel nagħtuh ftit ċans biex jissettilja fl-ambjent ġdid. Ma jfissirx li dan il-proċess għandu jkun għal dejjem, lanqas xejn, anzi nemmen li huwa importanti li nerġgħu nibnu kuntatt. 

Imma rridu nagħtu ċans lit-terapija u rridu noqogħdu fuq il-professjonisti li jkunu qegħdin jagħmlu t-terapija. Kif għedna aktar qabel l-aċċess tat-tfal huwa dritt tat-tfal u mhux dritt tal-ġenituri. Mela rridu nimxu ma’ dak li għandhom bżonn it-tfal. Jekk it-tfal tant għaddew minn diffikultà biex reġgħu biddlu r-residenza u huma konxji tal-ħsara li saret fuqhom, aħna rridu naraw meta huma lesti li jagħmlu dan il-pass. Mhux qiegħda ngħid li ma nagħtuhomx is-sapport biex jaslu imma rridu nagħmluh pass pass mat-terapisti. 

ONOR. GRAZIELLA ATTARD PREVI: Jiġifieri jekk fhimtek sew il-Qorti tkun ħaditha d-deċiżjoni u tgħidilkom biex tieħdu dik l-azzjoni. Imma l-ġenitur min għandkom jisma’ jew mingħand il-Qorti?

IS-SINJURA DANIELA DARMANIN: Il-Qorti normalment meta toħroġ deċiżjoni bħal din tinnotifika lill-partijiet permezz tal-avukati tagħhom. Jiġifieri joħroġ digriet u jirċevuh il-partijiet.   

ONOR. GRAZIELLA ATTARD PREVI: Jiġifieri meta jittieħed it-tifel minn ma’ dak il-ġenitur, jittieħed minn social worker tad-Direttorat?

IS-SINJURA DANIELA DARMANIN: Iva. Ħafna drabi l-Qorti titlobna biex niġbru t-tifel mill-iskola jew minn xi post partikolari. Ovvjament aħna nippruvaw nagħmlu pjan biex dan il-pass ikun tal-inqas detriment għal dan it-tifel.

IS-SINJURA ANDREANA GELLEL: Kemm niċċara ftit dan il-punt. Jekk hija l-Qorti tal-Familja li ħarġet digriet, u ħafna drabi jkun hemm il-ħidma tad-Direttorat, jiġifieri d-digriet jinħareġ fuq rakkomandazzjoni tagħna, hemmhekk ikun sar rapport dettaljat bil-fatti u bl-eżempji. Jiġifieri ma tkunx xi ħaġa għax kellna hunch imma tkun ibbażata fuq l-evidenza. Aħna nippreżentaw ir-rapport lill-Qorti tal-Familja u l-Qorti tal-Familja tagħrbel dak li nkunu għedna. Ovvjament kif issemma’ qabel, ħafna drabi jkun hemm rikorsi kontra rikorsi, jiġifieri jkun hemm pattern anke fil-proċess legali ta’ x’inhu jiġri u mhux sempliċiment dak li nkunu qed naraw fid-dar u fl-ambjent tat-tfal.

ONOR. GRAZIELLA ATTARD PREVI: M’iniex niddubita minn dan l-assessjar kollu ...

IS-SINJURA ANDREANA GELLEL: Ikun hemm sitwazzjonijiet - bħala professjonista ħdimt fuq dawn il-każijiet ukoll - fejn il-Qorti tordna li minuri jmur minn post għall-ieħor mingħajr ma jkun hemm l-involviment tal-professjonisti. Kien hemm drabi fejn kien hemm il-bżonn tal-professjonisti tad-Direttorat. U kien hemm sitwazzjonijiet ftit iktar ikkumplikati u diffiċli u li kien hemm bżonn li ndaħħlu l-marixxalli u l-pulizija. Dak min-naħa tal-Qorti tal-Familja, imma mbagħad ikun hemm sitwazzjonijiet li jkollna bżonn nużaw il-Kap. 602, fejn bħala Direttorat inkunu wieħed mill-parteċipanti li qegħdin nitolbu l-Qorti xi ħaġa b’mod konkret.
ONOR. GRAZIELLA ATTARD PREVI: Tkun saret talba lill-Qorti biex tittieħed dik id-deċiżjoni?

IS-SINJURA ANDREANA GELLEL: Dejjem b’talba mill-Qorti.

ONOR. GRAZIELLA ATTARD PREVI: Okay, grazzi. X’jiġri mbagħad meta l-ġenituri jiftħu l-appell? Għax probabbli kif qed tgħid tajjeb l-Onor. Mifsud Bonnici jaf ikun hemm diversi ġenituri li jappellaw mid-deċiżjonijiet li jkunu ttieħdu?

IS-SINJURA ANTONELLA MIZZI: Fil-Qorti tal-Minuri, jiġifieri jekk qed nutilizzaw il-Kap. 602, hemmhekk it-tfal, ladarba joħroġ l-ewwel digriet u jittieħdu minn ma’ ġenitur, fil-każ tal-parental alienation jittieħed minn ma’ ġenitur għal ma’ ġenitur ieħor mentri f’każijiet oħra fejn hemm abbużi jittieħdu f’post alternattiv. Hemmhekk, fil-proċess kollu tal-appell, it-tfal jibqgħu jirrisjedu skont l-ewwel digriet. Jiġifieri dak huwa proċess ċar ħafna, u hemmhekk tajjeb li niċċaraw ukoll li l-liġi tobbliga li kull minuri jkun rappreżentant minn avukat tat-tfal. U dak l-obbligu joħroġ mil-liġi. Jekk qed nutilizzaw il-Kap. 602 fil-Qorti tal-Minuri, hemmhekk it-tfal dejjem għandhom rappreżentazzjoni mill-avukat tat-tfal. 

Jekk qegħdin nitkellmu fuq digriet li ħareġ mill-Qorti tal-Familja, jiddependi l-appell f’liema Qorti qed isir u xi proċessi qegħdin jittieħdu. Dan huwa proċess fejn aħna nippruvaw naraw li jekk hemm l-intervent tad-Direttorat nassiguraw il-benesseri tal-minuri. Imma tajjeb nifhmu wkoll li jekk inti l-persuna li qiegħda tieħu ħsieb il-minuri, inti qiegħda tiġi stressed ukoll b’dawn il-proċessi legali kontinwi, battibekki, rikorsi, eċċ., u li ħafna drabi jwasslu wkoll għal piż finanzjarju. U l-minuri qed jiġu affettwati direttament u indirettament. Għalhekk nerġa’ nisħaq fuq kemm huwa importanti li l-proċess fil-qrati kemm jista’ jkun ikun mgħaġġel u iktar effettiv u effiċjenti.

IĊ-CHAIRPERSON: Jien proprju dan li jinkwetani, jiġifieri jekk nistgħu naħsbu f’xi forma li fejn tidħol il-parental alienation b’xi mod jew ieħor nieħdu deċiżjoni fil-pront aktar aħjar għax iktar kemm ittawwal iktar qed issir ħsara. Issa jekk jirnexxilna b’xi mod insibu soluzzjoni li iva, finalment il-Qorti trid tagħmel id-deċiżjonijiet tagħha vis-à-vis il-ġenituri, eċċ., imma fejn jidħlu deċiżjonijiet fuq it-tfal għandhom jinqatgħu malajr kemm jista’ jkun. Fil-fatt inti mbagħad semmejt li jista’ jkun hemm appelli u digrieti u ħaġa u oħra u nibqgħu sejrin bihom. Għandek it-tfal li qed jikbru bil-problemi u t-trawma tibqa’ għaddejja. 

Jien nifhem li ma nistgħux naqtgħu barra l-Qorti, żgur li le. Imma l-ħsieb li jinkwetani hu kif nistgħu nkunu aktar effettivi u jittieħdu ċerti deċiżjonijiet li jorbtu lill-partijiet fl-interess tat-tfal l-ewwel u qabel kollox. F’ħin minnhom inti semmejt ukoll li jkun hemm post alternattiv u nifhem li din hija sfida oħra. Niftakar darba minnhom, bejn l-aħħar tas-sena u l-ewwel tas-sena, nirċievi telefonata mingħand il-pulizija biex nipprova ngħinhom biex jaraw fejn se jieħdu dan it-tifel. Dan kien eżatt mat-tokki ta’ nofsillejl u kelli nagħmilha. Għamiltha għax il-pulizija mhux se jraqqdu tifel f’għassa u għall-grazzja t’alla sibna post alternattiv sura ta’ nies. Nifhem li s-setup tal-Qorti fih innifsu jiggarantixxi d-drittijiet ta’ kulħadd. Imma d-drittijiet ta’ kulħadd jieħdu ż-żmien. Jien l-iktar li jinkwetani mhux jekk il-koppja finalment jaqsmux id-dar jew le, imma l-aktar li jinkwetani hija t-trawma fuq it-tfal at this point. Ħalli l-oħrajn jieħdu ż-żmien tagħhom imma kif nistgħu b’xi mod inqassru dan il-proċess? Ma nafx nistgħux insibu soluzzjoni oħra forsi ‘l barra mill-Qorti jew inkella lill-Qorti norbtuha li dan il-każ irid jiġi deċiż f’ammont ta’ ġranet jew ġimgħat. M’hemmx ħafna dewmien u xinxilli. Nifhem li aħna għandna tradizzjoni legali li tmur lura fiż-żmien u għandha minn sistemi differenti li għaqqadniehom f’waħda. Jiena naħseb li rridu nħarsu lejn dan id-dewmien li hemm fil-Qorti. 

ONOR. GRAZIELLA ATTARD PREVI: Trid iktar riżorsi.

IĊ-CHAIRPERSON: Mhux bilfors. Riżorsi dejjem imma anke l-proċess fih innifsu. Forsi dan m’għandux x’jaqsam direttament ma’ dan li qed ngħidu imma naħseb li huwa sintomatiku. L-ewwel nagħmlu proċess sħiħ biex naraw jekk persuna għandhiex titressaq, imbagħad meta l-Qorti tisma’ x-xhieda kollha ngħidu dan għandu jitressaq taħt akkuża, u nerġgħu nirrepetu l-istess proċess u jerġgħu jiġu x-xhieda. Imbagħad jekk ikollok avukat prim jaqbad ma’ sentenza jew ma’ kelma u nerġgħu intawlu l-proċess. Jiġifieri naħseb dik hija l-bidla kbira li trid issir fil-Qorti. Issa rridux inżidu l-maġistrati u l-imħallfin, jew is-servizzi kif qed tgħid inti, ma nafx imma jekk ma nibdlux is-sistema se nibqgħu nilagħbu bl-istess affarijiet. 

Jien ma tantx nomogħdu l-kliem, jiġifieri dan għedtu internament u anke esternament; jekk persuna hemm provi biżżejjed kontriha għalfejn għandek tagħmel kważi ripetizzjoni u tmur għall-ġuri?! Mhux bilfors li mbagħad indumu s-snin! Imbagħad biex jiġi maħtur il-ġuri u dawn l-affarijiet nispiċċaw in eternum!  

IS-SINJURA ANTONELLA MIZZI: Naħseb jekk nieħdu ftit x’tgħidilna r-riċerka ta’ pajjiżi li qegħdin ftit iktar avvanzati minna fil-proċess tal-parental alienation naraw li kollha joħorġu bl-istess għajta u ċjoè sakemm ma jiċċaqalqux il-proċeduri fil-Qrati m’aħna qatt se nindirizzaw u nsolvu l-problema tal-parental alienation. U għalhekk meta konna qegħdin nirrikkmandaw x’naħsbu li jista’ jgħin nemmnu li jekk għandna nitilqu bħala prassi ta’ shared parenting, b’dik diġà nkunu qegħdin innaqqsu ħafna l-possibilità li nikkreaw sitwazzjoni ta’ parental alienation. U dik hija deċiżjoni li tista’ tittieħed faċilment fil-Qrati. L-unika ċirkostanzi, u nemmnu li dawn huma l-ftit u mhux il-ħafna, hu jekk inti għandek indikazzjonijiet serjissimi ta’ riskju fuq il-benesseri tal-minuri.

ONOR. GRAZIELLA ATTARD PREVI: Għandkom xi indikazzjoni ta’ kemm hemm każijiet fil-Qorti ta’ parental alienation li bħalissa qegħdin jinstemgħu jew qegħdin jistennew biex jinstemgħu?

IS-SINJURA ANTONELLA MIZZI: Dik mhijiex data li għandna b’mod konkret, però naħseb kif semmiet il-kollega tiegħi, hawn ħafna allegazzjonijiet ta’ parental alienation li jaslu wkoll mill-avukati fil-Qrati, li meta ninvestigaw bħala Direttorat insibu li mhumiex każijiet ta’ parental alienation. Allura statistika bħal din taf ma tkunx daqshekk korretta. 

IĊ-CHAIRPERSON: Sinjuri, għamilnielkom ħafna mistoqsijiet u grati tat-tweġibiet li tajtuna. Ovvjament il-Kumitat se jkompli jesplora dan is-suġġett. Ma nafx jekk għandniex rappreżentant mill-Pulizija li kkuntatjajnieh għax naħseb li importanti li jiġi xi ħadd mill-Korp kif ukoll mill-Ġudikatura u mill-Kamra tal-Avukati. 

ONOR. GRAZIELLA ATTARD PREVI: Mill-Kamra tal-Avukati għandna lil xi ħadd. Min-naħa tal-Pulizija tirrikorru għal xi unit speċifiku?   

IĊ-CHAIRPERSON Hemm xi nies fil-Korp tal-Pulizija li intom taħdmu magħhom?  

IS-SINJURA GRAZIELLA BUHAGIAR (Manager fil-Fondazzjoni għall-Ħarsien Soċjali): Meta niġu biex naħdmu fuq każijiet ta’ parental alienation ħafna drabi jkollna naħdmu mal-pulizija min-naħa tal-għassa. Imbagħad hemm qisu xogħol ieħor li nagħmlu mal-Vice Squad, però dawn jidħlu f’każijiet relatati ma’ abbuż ieħor li aħna normalment ninvestigaw u li mhumiex parental alienation. Jekk ma jkunx hemm xi ħadd min-naħa tal-għassa u jkollna bżonn xi ħaġa urġenti ġieli kien hemm l-għajnuna min-naħa tal-Vice Squad. Jiġifieri nsibu kollaborazzjoni meta jkun hemm bżonn veru urġenti min-naħa tal-Pulizija wkoll.

ONOR. GRAZIELLA ATTARD PREVI: Peress li għadkom kif għedtu li tikkomunikaw mal-pulizija tal-għassa u l-ewwel semmejtu t-taħriġ li tagħtu fuq il-parental alienation, it-taħriġ li tagħtu jiġi estiż mal-Korp tal-Pulizija kollu? Intom toffruh dan it-taħriġ?  

IS-SINJURA ANTONELLA MIZZI: It-training li nagħmlu mal-Korp tal-Pulizija huwa bażiku u jsir fil-fażi tar-reklutaġġ. Jiġifieri dak huwa t-training li fil-fażi tar-reklutaġġ inkunu qed noffrulhom u ngħarrfuhom bix-xogħol vast u n-natura tal-każijiet li nagħmlu bħala Direttorat.

IS-SINJURA DANIELA DARMANIN: F’sitwazzjonijiet ta’ parental alienation huwa ftit ix-xogħol li jsir mal-Pulizija. Bħala Direttorat naħdmu ħafna mal-Pulizija f’sitwazzjonijiet oħra. Imma f’sitwazzjonijiet ta’ parental alienation qisu l-involviment tal-Pulizija jiġi biss meta jkollna bżonn li nċaqalqu t-tfal minn residenza għal oħra. Tajjeb li ngħidu li dawn ma jkunux sitwazzjonijiet komunissimi lanqas. U għalhekk hemmhekk nidħlu mal-pulizija tal-għassa u jissapportjawna biex inċaqilqu t-tfal minn residenza għal oħra.   

IĊ-CHAIRPERSON: Però importanti li jkollna wkoll lill-Korp tal-Pulizija li ...

ONOR. GRAZIELLA ATTARD PREVI: Hemm xi ħadd partikolari?

IĊ-CHAIRPERSON: Hemm sezzjoni li twaqqfet dan l-aħħar li tieħu ħsieb l-aspett soċjali ... 

ONOR. KATYA DE GIOVANNI: Semmejtu li jkollkom bżonn il-pulizija biex iċċaqilqu t-tfal. Allura meta tużaw pulizija dan ikun bl-uniformi u litteralment imur għat-tfal?  

IS-SINJURA ANTONELLA MIZZI: Naħseb jiddependi f’liema ċirkostanza tkun. Ġieli nitolbu li jkunu pajżana, imma jekk tkun xi ħaġa imminenti, ta’ dak il-ħin, u tajjeb li nifhmu li dawn l-affarijiet isiru vera f’ħin qasir. Jiġifieri once li ħareġ digriet inti trid tonorah fi żmien vera qasir. U allura hemmhekk ma tantx ikun hemm ċans għal ċerti affarijiet. Fejn hu possibbli kemm jista’ jkun aħna nipprovaw noħolqu l-aħjar - fid-definizzjoni wiesa’ tagħha - ambjent għall-minuri.

ONOR. KATYA DE GIOVANNI: Ma xtaqtx inpoġġiha f’ħoġorkom din imma qed ngħid għalfejn ma jkunx hemm pulizija available li ma jkunx liebes uniformi meta jkun hemm bżonn li jakkumpanjakom?  

IS-SINJURA ANTONELLA MIZZI: Xi ħaġa li nixtieq inżid hu li l-Kap. 602 jorbotna wkoll li d-Direttorat flimkien mal-istakeholders primarji, li huma l-Edukazzjoni, is-Saħħa u l-Pulizija, niltaqgħu b’mod regolari sabiex niddiskutu sitwazzjonijiet u każijiet diffiċli li qed niltaqgħu magħhom, fejn inħossu li forsi hemm bżonn ta’ emendi fil-liġi jew inkella ħtieġa ta’ training. Jiġifieri hemm spazju li toffrilna l-liġi fejn qed tgħinna nibnu aktar relazzjonijiet mal-entitajiet li l-aktar naħdmu magħhom.  

IĊ-CHAIRPERSON: Bħala Direttorat taħt il-qasam soċjali taqgħu?

ONOR. GRAZIELLA ATTARD PREVI: Taħt l-FSWS.

IĊ-CHAIRPERSON: Sinjuri, mill-ġdid nirringrazzjakom. Kif għedna se nġibu aktar esperti fuq dan is-suġġett. Illum żidna l-Pulizija u l-ġudikatura. Jekk ma fadal xejn aktar fuq l-aġenda nistgħu nagħlqu d-diskussjoni hawnhekk. Grazzi.   

Fis-6.32 p.m. il‑Kumitat aġġorna għal data li kellha tiġi komunikata aktar tard.

